
Kur kristianët
shkojnë në punë

(6:5–9)

ë jesh kristian do të thotë që Krishti të
influencojë çdo pjesë të jetës sonë, duke
përfshirë edhe mënyrën si punojmë. Pali

u dha udhëzime shërbëtorëve lidhur me punën për
zotërinjtë e tyre. Në ato udhëzime mund të shikojmë
edhe disa këshilla të vlefshme për punëdhënësit:

Ju, shërbëtorë, bindjuni zotërinjve tuaj sipas
mishit me druajtje dhe dridhje, në thjeshtësinë e
zemrës suaj, porsi Krishtit, duke mos shërbyer për
sy e faqe, si ata që duan t’u pëlqejnë njerëzve, por si
shërbëtorë të Krishtit, duke bërë vullnetin e Perëndisë
me zemër, duke shërbyer me dashuri si për Krishtin
dhe jo si për njerëzit, duke ditur se gjithsecili, qoftë
skllav apo i lirë, po të bëjë të mirën, do të marrë
shpërblimin nga Zoti. Dhe ju, zotërinj, bëni po
kështu ndaj tyre, duke i lënë kërcënimet, duke ditur
që i tyre dhe juaji Zot është në qiell dhe se tek ai nuk
ka asnjë anësi (6:5–9).

Këto vargje duhen parë në lidhje me urdhërimin e
Palit në vargun 5:18: «Mbushuni me Frymë.» Pali
u bëri thirrje kristianëve që të jetojnë nën ndikimin
e Frymës së Shenjtë të Perëndisë. Kjo ka të bëjë me
nënshtrimin ndaj vullnetit të Perëndisë. Do të thotë
të lejojmë Fjalën e Perëndisë të jetojë në ne. Pali
përmendi disa rezultate që vijnë si pasojë e mbushjes
me Frymën e Perëndisë: komunikim frymëror
nëpërmjet këngëve, himneve dhe këngëve frymë-
rore; falënderim i Perëndisë në çdo gjë dhe nënshtrim
i ndërsjelltë ndaj njëri-tjetrit. Ky nështrim përfshin
burrat, gratë, prindërit e fëmijët dhe shërbëtorët e
zotërinjtë.

Mos e kapërceni këtë pjesë pa e kuptuar mirë.
Udhëzimet për mënyrën se si duhet të punojë një
kristian rrjedhin direkt nga komanda për t’u mbushur
me Frymën. Me fjalë të tjera, asnjëri prej nesh nuk
mund të pretendojë të jetë kristian ashtu si kërkon
Perëndia, në qoftë se dështojmë të jetojmë si kristianë
atje ku punojmë. Kristianët e tregojnë jetën e tyre të
mbushur me Frymën edhe kur shërbejnë si punëtorë
besnikë.

PUNËTORË BESNIKË
Pali trajtoi në mënyrë të veçantë marrëdhëniet

midis shërbëtorëve dhe zotërinjve. Në kohën e tij,
kjo ishte marrëdhënia kryesore në vendin e punës.
Mund t’i shtrijmë këto parime edhe në marrëdhëniet
moderne punëdhënës-punëmarrës. Pali u dha punë-
torëve katër paralajmërime.

1. Binduni. Pali tha: «Ju, shërbëtorë, bindjuni
zotërinjve tuaj sipas mishit...» (6:5). Ky duhet të
jetë një qëndrim i vazhdueshëm. Pali përdori një
kohë foljeje që thekson bindjen e vazhdueshme.
Apostulli kishte parasysh zbatimin e vazhdueshëm
të kërkesave dhe të udhëzimeve të punëdhënësve,
përveç rasteve kur punëdhënësi kërkon diçka
ilegale, imorale apo në kundërshtim me vullnetin
e Perë-ndisë. Disa punëdhënës mund të jenë
të pa-arsyeshëm, jo të zgjuar, pa talent për të bërë
biznes, të ashpër dhe madje edhe budallenj, por
punëtorët kristianë duhet t’u shërbejnë punëdhë-
nësve të tyre sa më mirë që të munden. Te 1 Pjetër

2:18–20 lexojmë:

Ju, shërbëtorë, nënshtrohuni me plot druajtje
zotërinjve tuaj, jo vetëm të mirëve dhe të drejtëve,
por edhe të padrejtëve, sepse është gjë e lavdë-
rueshme, nëse dikush, për ndërgjegje ndaj Perëndisë,
duron shtrëngime duke vuajtur padrejtësisht. Sepse
çfarë lavdie do të ishte po të duronit në qoftë se ju
rrahin sepse keni bërë faje? Ndërsa, po të bëni mirë
dhe të duroni vuajtje, kjo është hir para Perëndisë.

Njerëzit nuk do t’i kushtojnë shumë vëmendje
mesazhit tonë të shpëtimit, në qoftë se puna jonë
nuk është e pranueshme. Ata nuk do t’i dëgjojnë ato
që kemi për t’u thënë në qoftë se ne jemi ata që
ankohemi më shumë në punë. Për aq kohë sa punojmë
për të tjerët, duhet të bëjmë më të mirën në një
frymë bindjeje dhe nënshtrimi.

2. Respektoni. Pali tha: «Ju, shërbëtorë, bindjuni
zotërinjve tuaj sipas mishit me druajtje dhe dridhje,
në thjeshtësinë e zemrës suaj,...» Punëtorët kristianë
duhet të jenë të respektueshëm, pavarësisht nëse
punëdhënësi është apo jo i denjë për t’u respektuar.
Çështja nuk është njeriu, por plani i Perëndisë.
Plani i Perëndisë na tregon se duhet t’i nënshtrohemi
pushtetit mbi ne. Perëndia e ka ndërtuar atë plan për
jetën tonë. Shoqëria nuk mund të funksionojë mirë
në qoftë se njerëzit zgjedhin që të rebelohen kundër
parimit të pushtetit. Parimi i pushtetit zbatohet
pavarësisht nga fakti nëse përfshin burrat dhe gratë,
prindërit dhe fëmijët apo punëdhënësit dhe punë-
torët. Në qoftë se nuk e marrim parasysh këtë parim,
do na dalin shumë probleme. Kristiani besnik i
nënshtrohet me respekt sistemit të Perëndisë. Ai e
bën këtë me sinqeritet, pa u ankuar, pa kritikuar dhe
pa u rebeluar ndaj sistemit.

3. Motivi juaj për të qenë një punëtor shem-
bullor, të jetë i pastër. Cili është motivi për nënshtrim
ndaj një punëdhënësi? Pali tha se Perëndia pret që
t’u bindemi zotërinjve në tokë ashtu si do t’i
bindeshim Krishtit (6:5). Çdo gjë që bëjmë në jetë,
duke përfshirë edhe punën tonë, duhet bërë për
lavdërim të Perëndisë: «Pra, nëse hani, nëse pini,
nëse bëni ndonjë gjë tjetër, të gjitha t’i bëni për
lavdinë e Perëndisë» (1 Korintasve 10:31); «Dhe
çdo gjë që të bëni, me fjalë a me vepër, t’i bëni në
emër të Zotit Jezus, duke e falënderuar Perëndinë
At nëpërmjet tij» (Kolosianëve 3:17); «Dhe çdo gjë
që të bëni, ta bëni me dëshirë të mirë, si për Zotin
dhe jo për njerëzit, duke ditur se nga Zoti do të
merrni shpërblimin e trashëgimisë, sepse ju i

shërbeni Krishtit, Zotit» (Kolosianëve 3:23–24).
Mund të mendoni se puna juaj nuk është dhe aq

e rëndësishme. Mund të mos ju pëlqejë ajo që bëni.
Mund të mos ju pëlqejë punëdhënësi. Megjithatë,
mund të lavdëroni Zotin duke e parë punën tuaj si
ofertë ndaj Perëndisë. Bëjeni punën tuaj për
lavdërimin e Perëndisë. Le të jetë kjo arsyeja që të
jepni maksimumin në punë.

4. Bëni ç'është e mundur që të jeni të përkryer
në punë. Meqënëse arsyeja e çdo gjëje që bëjmë apo
themi është të lavdërojmë Perëndinë, duhet të
zotohemi të jemi të përkryer në vendin ku punojmë.
Pali e thekson këtë duke përmendur vazhdimisht
Jezusin. Duhet t’u bindemi zotërinjve këtu në tokë
ashtu si do t’i bindeshim Krishtit (6:5). Pali
vazhdon të thotë në vargun 6: «Duke mos shërbyer
për sy e faqe, si ata që duan t’u pëlqejnë njerëzve,
por si shërbëtorë të Krishtit, duke bërë vullnetin e
Perëndisë me zemër.» Thirrja për të qenë të
përkryer gjendet gjithashtu edhe në vargun 7: «Duke
shërbyer me dashuri si për Krishtin dhe jo si për
njerëzit.»

Më kujtohet lënda e edukimit fizik në shkollë të
mesme. Na kërkohej që të bënim ushtrime fizike në
çdo orë të edukimit fizik. Kur mësuesi qëndronte në
mes të klasës, ai mund të shikonte vetëm gjysmën e
grupit të nxënësve. Ai kthente kokën djathtas dhe të
gjithë nxënësit në të djathtë të tij i bënin ushtrimet
mirë, por ata në të majtë pushonin për pak. Kur
kthente kokën majtas, ata në të majtë të tij i bënin
ushtrimet mirë dhe ata në të djathtë pushonin pak.
Kjo ndodh edhe në vendin e punës nganjëherë. Disa
punëtorë punojnë shumë vetëm kur shefi është duke
i parë. Ata nuk janë të dedikuar për të qenë të
përkryer.

Te Zanafilla 1 tregohet se Perëndia është shumë
punëtor. Ai krijoi botën. Ai gjithashtu u zotua të
ishte i përkryer në punën e Tij. «Atëherë Perëndia
shikoi të gjitha ato që kishte bërë, dhe ja, ishte
shumë mirë» (Zanafilla 1:31). Kristianët duhet të
punojnë gjithmonë shumë dhe sa më mirë që të
munden. Ata duhet të jenë të jenë punëtorët më të
zellshëm kudo që punojnë. Xhon Stot dha këtë
sugjerim:

Një grua ka mundësi të përgatisë drekën tamam
sikur Jezusi të vinte për drekë atë ditë. Ajo ka
mundësi të pastrojë shtëpinë tamam sikur Jezusi të
vinte për vizitë atë ditë. Mësuesit kanë mundësi të
edukojnë fëmijët, doktorët kanë mundësi të shërojnë
të sëmurët, avokatët kanë mundësi të ndihmojnë

klientët, shitësit kanë mundësi t’u shërbejnë klientë-
ve, llogaritarët kanë mundësi të mbajnë librat e
kontabilitetit dhe sekretaret kanë mundësi të radhisin
letrat në kompjuter tamam sikur të ishin duke i
shërbyer Jezusit atë ditë.

PUNËDHËNËS QË MENDOJNË PËR
PUNËTORËT E TYRE

Kristianët tregojnë se jeta e tyre është e mbushur
me Frymën edhe kur janë punëdhënës që mendojnë
për punëtorët e tyre. Shikoni se çfarë thotë Pali për
zotërinjtë apo për punëdhënësit: «Dhe ju, zotërinj,
bëni po kështu ndaj tyre, duke i lënë kërcënimet,
duke ditur që i tyre dhe juaji Zot është në qiell dhe
se tek ai nuk ka asnjë anësi» (6:9).

Pali dha tre udhëzime për zotërinjtë të cilat
duhet të ndiqen prej punëdhënësve sot:

1. Jini të bindur. Ai tha: «Bëni po kështu ndaj
tyre.» Kjo do të thotë të keni të njëjtën arsye që u
është dhënë punëtorëve, pra, të lavdëroni Zotin në
çdo gjë që bëni apo thoni. Perëndia e ka vënë këtë
si përgjegjësinë numër një të punëdhënësve. Ai pret
nga punëdhënësit që të drejtojnë në një mënyrë që
lavdëron Perëndinë dhe sipas standarteve të mbretë-
risë së Perëndisë. Ata duhet të veprojnë sipas
Rregullës së Artë (shikoni Luka 6:31) dhe t’i trajtojnë
punëtorët me respekt, në mënyrë që të mos kthehen
kundër tyre dhe, kështu, të mos kenë arsye të mos
respektojnë Perëndinë të cilit ata i shërbejnë.

2. Jini të mirë. Mos jini të egër apo kërcënues.
Drejtimi në mënyrë të perëndishme nuk do të thotë
që t’u bësh të gjithëve të njohur se kush është bosi.
Një punëdhënës kristian nuk është kurrë keqtrajtues
apo mospërfillës, por, përkundrazi, ai përpiqet që
gjithmonë të jetë i mirë dhe i kujdesshëm. Kjo nuk

do të thotë që të mos jemi të vendosur në zbatimin
e rregullave dhe të disiplinës në punë. Kjo do të
thotë që qëndrimi dhe sjellja jonë duhet të kontrollo-
hen gjithmonë nga mendja e Krishtit në ne.

3. Jini të përulur. Pali jep këtë arsye: «Duke
ditur që i tyre dhe juaji Zot është në qiell dhe se tek
ai nuk ka asnjë anësi.» Gjykatësi pa anësi ju shikon
se si silleni ju si punëdhënës. Ai nuk do t’jua falë
keqtrajtimin e punëtorëve me justifikimin se ju jeni
bosi. Ai gjithmonë na bën përgjegjës për mënyrën
se si i trajtojmë të tjerët.

KONKLUZION
Ai që është kristian të dielën duhet të sillet si i

tillë edhe të hënën. Ai që është kristian gjatë
adhurimit të Perëndisë duhet të sillet si i tillë edhe
në vendin e punës.

Shumica prej nesh e kanë një punë. Disa prej
nesh janë punëtorë dhe disa prej nesh janë punë-
dhënës. Të gjithë duhet të mendojmë se çfarë thotë
Fjala e Perëndisë. I bëni vetes këto pyetje:

• «A sillem në punë në një mënyrë që lavdëron
Perëndinë?»

• «A jam i përkushtuar për të qenë i përkryer?»
• «A jam i mirë dhe përfillës ndaj të tjerëve?»
• «A jam i ndershëm, besnik dhe i respektue-

shëm ndaj eprorëve të mi?»
• «A do të më thoshte Jezusi: «Shumë mirë»,

për punën time?»
Pasi t’u përgjigjeni këtyre pyetjeve me sinqeritet,

ndoshta do t’ju duhet t’i rrëfeni Perëndisë mëkatet
tuaja dhe t’i kërkoni t’ju falë. Le të zotohemi se do
të lavdërojmë Perëndinë në çdo gjë që bëjmë, duke
përfshirë të gjitha ato që bëjmë në punë.

